PROMOCIJA  KNJIGE POEZIJE

„Sreća se osmijehom“

                 Rahmana Kolenda
U četvrtak, 18. 3. 2010. godine u Multimedijalnom  centru (kino„Igman“) na Ilidži održana je promocija druge knjige poezije „Sreća se osmijehom piše“,  naše talentirane učenice sedmog razreda Rahmane Kolende.

Knjigu je uredio Tode Nikoletić, dječiji pjesnik iz Crvenke. Recenzije su napisali: Ljubivoje Ršumović, Enes Kišević i Tode Nikoletić, ilustracijama je uljepšao Ljubomir Sopka, akademski slikar iz Beograda; lektorisala Bojana Stošić, a  knjiga je štampana u Banjoj Luci. 
Na samom početku voditelj programa Vedad Gaćanović srdačno je pozdravio prisutne  poželio im dobrodošlicu, predstavio promotore i učesnike u programu. Potom je prekrasno predstavio malu pjesnikinju za koju je rekao: „Rahmana je najsjajnija zvijezda literarnog neba u BiH“.  Sa velikim zadovoljstvom je pročitao sve njene dosadašnje uspjehe, zamolivši prisutne da svaki njen uspjeh nagrade gromkim aplauzom. Vedad je izrecitirao po svom izboru pjesmu Medo Zvekan  iz njene nove knjige. 
Slobodan Stošić, direktor dječijeg Festivala – Tamaris dječije carstvo 

je između ostalog  u svom obraćanju rekao: „Ova mala devojčica, ali velika pesnikinja je pre tri godine poslala svoje prve pesme i ja sam ih pročitao. Ja sam taj koji ima sreću da prvi pročitam svih 2000 radova (toliko otprilike stigne svake godine),  posle toga ide naš žiri: Tode Nikoletić, Slobodan Stanišić i Ranko Pavlović. 

Čim smo pročitali Rahmine prve pesme, znali smo o čemu se radi. Znali smo da  da će postati prava pesnikinja i prava zvezda, ne samo u svom Sarajevu,  nego u svojoj Bosni i Hercegovini i na celom Balkanu.  Taj Dečiji festival koji se ove godine četvrti put održava u Banjoj Luci, pomaže da njihove pesme stignu do velikih pesnika. Tako su Rahmine pesme stigle do Ljubivoja Ršumovića i drugih poznatih dečijih pesnika. I svi oni su rekli ono što smo mi već znali, da je Rahma pravi pesnik. Iz tog Festivala se rodila ideja da deci pomažemo tako što ćemo im omogućiti štampanje knjiga. Eto, Rahma je prva u ediciji darovite djece čija je knjiga štampana u okviru Dječijeg festivala. Druga će biti knjiga jedne devojčice iz Doboja, a treća jednog dečka iz Rogatice.“
Na kraju je Stošić uručio Rahmani jednu grafiku, dječijeg pjesnika iz Srbije Moše Odalovića na kojoj se nalaze njegovi stihovi:
                                                    Svako jutro kad svane 

                                                    Uračunaj u dan više

                                                    Kaži danu: „Hvala dane

                                                    Što me čuvaš i što dišem!“
Nevena Stošić je  je razmišljajući, šta da kaže o Rahmaninoj poeziji, shvatila da će puno toga reći njen tata Slobodan Stošić  i književnik Tode Nikoletić, pa je odlučila da jednom pjesmom koju je specijalno napisala za ovu prigodu,  iskaže svoje emocije o ovoj darovitoj djevojčici. Također je dodala da je gostujući u jednoj emisiji o književnosti na televiziji, na pitanje voditelja koju bi knjigu djeci preporučila, odgovorila da je to knjiga Rahmane Kolenda „Sreća se osmijehom piše“. 

Dok sanja more svici je prate,

Do duge jaše krilatog zmaja,

U srcu joj se stihovi zlate,

Vode je putem zvezdanog sjaja.

Sve reči tiho, pažljivo bira,

Ko da su koraci ili note,

Nečujna muzika njoj uvek svira

Najlepšu melodiju dobrote.

Mesec joj često šapuće nešto,

Mislima svrati malo do Bara,

Svoj dar od Boga koristi vešto,

Neko se, tako, rodi, stvara.
Ljubavlju živi, pesmama diše,

Sa maštom plovi kroz nova leta,

Ako se sreća osmehom piše

Želim ti, Rahma, svu sreću sveta!

                        Nevena Stošić
Prije obraćanja  gospodina Nikoletića, prisutni su uživali premijerno slušajući himnu  „Dječijeg carstva“  za koju je stihove napisao upravo on. 

Tode Nikoletić  je najprije pozdravio prisutne u ime recenzenata Ljubivoja Ršumovića i Enesa Kiševića koji su bili spriječeni da budu dio ove svečane večeri. Upravo je ovaj dječiji pjesnik najzaslužniji što je Rahmina druga knjiga ugledala svjetlost dana. On  je rekao: „Dragi prijatelji, nema lepšeg doživljaja nego okupiti se oko knjige, okupiti se  kao pčela oko cveta. U ovom slučaju taj cvetić je naša Rahma“. 
„Imao sam sreću da su mi ruku pružili pisci kao što su Branko Ćopić, Mira Alečković, Jure Kaštelan i drugi veliki književnici. Ja tu ruku nikada ne zaboravljam i, upravo zato, svoju ruku sam odlučio pružiti prema talentovanoj deci. Presretan sam  i mogu da se pohvalim da imam tridesetoro talentovane dece na Balkanu o kojima se ja brinem. 

To je misija koja me ispunjava i nije stvar davanja, nego dobijanja od njih. 

Znači,  Rahma nam je dala priliku da spoznamo koliko ovde ima talentirane dece. 
Nažalost, sve ove zablude koje su nas i podelile, uskratile su nam na određeni način da uživamo u toj poeziji i da se bavimo nekim univerzalnim stvarima u životu.“
Zatim je  Tode na svojstven humorističan način veoma brzo uspostavio kontakt sa djecom i našalio se sa njima. Uspio je impresionirati kako djecu tako i odrasle.  

Na kraju je pročitao dio svoje recenzije i rekao da je ediciju darovitih otvorila, upravo Rahma svojom knjigom „Sreća se osmijehom piše“. Dakle, bitno je biti prvi!
Naši talentirani učenici uz stručnu pomoć nastavnika Fadile Mešanović i Seada Handže su uložili mnogo truda da bi ova večer svima ostala u nezaboravnom sjećanju. Bitno je istaći i snažnu podršku direktora i   tridesetak naših kolega, i učenika koji su u impozantnom broju (njih 70) došli da podrže svoju školsku drugaricu. O tome koliko je vole i podržavaju u njenom književnom stvaranju, govori i  činjenica da su sami finansirali svoje putovanje od Tarčina do Ilidže.  A Rahmi je, svakako, najbitnije da je ove večeri  osim podrške odraslih,  u publici imala školske drugare. Ispunili smo joj želju i stihove iz njene nove knjige  su prekrasno kazivali drugari iz njenog odjeljenja: Emina Omerbašić, Anisa Habibović,  Maida Tabak, Vedran Vadić, Amin Golubić i Suljo Džeko. 
Naše učenice Nirmela Neradin i Negra Handžo  su prekrasnim muzičkim izvedbama oduševile sve prisutne. Posebno nam je zadovoljstvo bilo što se našem pozivu da uveličaju  i uljepšaju ovu svečanu promociju, ponovno odazvali naši prijatelji, porodica Hasanbegović : Samir, Alma, Ajna i Hana iz Zenice. Ajna Hasanbegović, prekrasna trinaestogodišnja djevojčica je briljantnom  izvedbom kompozicije „Rijeka bez imena“ izmamila gromki aplauz publike. 
Da naši bivši  talentirani učenici nikada ne zaboravljaju  koliko im je bila značajna podrška rukovodstva, nastavnika i učenika u njihovim takmičenjima i nastupima, najbolje pokazuje primjer Emine Tufo, sada učenice prvog razreda srednje Muzičke škole u Sarajevu. Oduševljeno je prihvatila naš poziv da uveliča ovu svečanost. Za nju kažu da ima anđeoski glas. Oni koji su je mnogo puta do sada slušali kao i oni koji su je  prvi put čuli, bili su  fascinirani Emininom interpretacijom kompozicije „Zajdi, zajdi“. 
Rahmana Kolenda se također  obratila i pozdravila prisutne. Zahvalila se načelnicima općina Hadžići i Ilidža (gosp. Hamdi Ejuboviću i gosp. Ameru Ćenanoviću), svim organizatorima festivala na kojima je učestvovala: u Banjoj Luci, Lazarevcu i Baru. Pozvala je svu djecu da šalju svoje radove na konkurse jer se na taj način grade najčvršći mostovi prijateljstva. Posebno se zahvalila svojim roditeljima, porodici, direktoru, učenicima i nastavnicima Farisu i Fadili. Pročitala je i nekoliko svojih pjesama, a nakon toga se zahvalila svim divnim ljudima koji su joj pomogli u ostvarenju njenih snova. 

Posebno je predstavila svoje promotore i zahvalila onima koji su uredili i napisali predivne recenzije za njenu drugu knjigu „Sreća se osmijehom piše“ (Todetu Nikoletiću, Ljubivoju Ršumoviću, Enesu Kiševiću, Slobodanu Stošiću,  Ljubomiru Sopki, mladoj banjalučkoj pjesnikinji  Neveni i njenoj sestri Bojani Stošić koja je lektorisala njene pjesme. 
Fadila Mešanović,  naša nastavnica bosanskog jezika i književnosti je uredila i osmislila njenu prvu knjigu  Šareni mali svijet. Može se s pravom reći da je uložila nadljudski napor da bi realizovala ovaj izvanredni  poduhvat. Nakon što je djevojčica izrazila želju da  prvu knjigu posveti svom braci sa idejom da se od prodaje Rahmine prve knjige prikupi novac za liječenje njenog bolesnog brata. U tome se u potpunosti uspjelo jer je imala podršku  mnogobrojnih  ljudi dobrog srca.  
U svom obraćanju na promociji Fadila  je rekla: „ Ne možete ni zamisliti koliko sam večeras sretna! Kada sam prije dvije godine prepoznala Rahmin talent, ni slutila nisam da će njena poezija izazvati ovoliko interesovanje kod djece, ali i kod odraslih ljubitelja pisane riječi. Imala sam samo jedan cilj: vratiti osmijeh jedanaestogodišnjoj djevojčici i njenoj porodici za trenutak uljepšati život.  Nadam se da sam u tome uspjela. 
Međutim, želim još jedanput istaći značaj velike podrške koju su mi pružili poznati književnici: Ferida Duraković koja je i napisala recenziju za njenu prvu knjigu, kao i Željko Ivanković. Nije im bilo teško doći u Tarčuin na našu prvu zajedničku promociju knjige „Šareni mali svijet“
Oni, nažalost, nisu mogli prisustvovati ovoj večeri, ali su uputili srdačne čestitke.“
U svom daljem obraćanju nastavnica je kazala da je njena  prva podrška bila jedna sjajna žena. To je predsjednica BZK „Preporod“ Hadžići, gospođa  Zehra Musto'o, koja  je pročitavši Rahmine pjesme, odmah ponudila da ukoliko ih štampa ukoliko se niko ne javi.  

Da bi Rahmina poezija ugledala svjetlost dana i da se čita kako u našoj zemlji tako i mnogim zemljama svijeta, zasluga pripada: Općini Hadžići na čelu sa načelnikom Hamdom Ejubovićem, pomoćniku načelnika Enesu Kaziću, prof. Vahidu Alađuzu, sekretaru naše škole Mirsadu Tufi, te direktoru Osmanu Kazazoviću, koji je nedavno otišao u zaslužnu mirovinu. Svojim prisustvom ovoj svečanosti gospodin Osman Kazazović  je još jednom pokazao da podržava naše talente i da ih prati na njihovom ozvjezdanom putu. Svakako je vrlo bitna i podrška učenika, kolega, prijatelja i porodica Kolenda i Mešanović. Svi oni su doprinijeli da se za našu učenicu, našu školu, Tarčin i općinu Hadžići čuje u našoj zemlji i van njenih  granica.  

Nastavnica se ovom prigodom  također zahvalila  svim ljudima koji su pomogli u realizaciji velikog poduhvata, posebno onima koji su  koji su kupili „Šareni mali svijet“. Veliko hvala i onima koji će u narednom periodu svoju kućnu biblioteku obogatiti  Rahminom novom knjigom „Sreća se osmijehom piše“.
Zatim je dodala: „Zadovoljstvo mi je što se  mogu lično zahvaliti  našim prijateljima, poznatim dječijim književnicima koji su osmislili, uredili drugu  knjigu poezije naše učenice i napisali prekrasne recenzije“.  

Ona nije krila oduševljenje što je večerašnjoj promociji prisustvovao čovjek velikog srca, ljubitelj poezije i pravi čarobnjak kada su u pitanju djeca i podrška djeci. S osobitim zadovoljstvom je predstavila gospodina Slobodana Stošića, direktora Festivala dječije poezije. Ovaj Festival iz godine u godinu privlači sve veću pažnju malih stvaraoca-pjesnika iz cijelog regiona. Upravo su našu nastavnicu podsticali gosp. Stošić i gosp. Nikoletić da Rahmine pjesme šalje na međunarodne festivale. A da je vrijedilo poslušati ih, potvrđuju i njeni sjajni uspjesi. 
Svoje obraćanje nastavnica je završila predstavljanjem Nevene Stošić, sjajne mlade banjalučke  pjesnikinje. Urednica je književnog časopisa za djecu „Riznica“. Iza sebe ima već nekoliko objavljenih knjiga poezije i za nju Tode Nikoletić kaže „da je Nevena rođeni humorista i dramski pisac“. U tome se slažu  učenici  naše škole jer uživaju čitajući Neveninu poeziju i njenu knjigu „Recept za bajku“. 
Na samom kraju nastavnica Fadila je srdačno čestitala svojoj učenici, poklonila joj jednu knjigu  i poželjela da napiše još mnogo stihova!

Direktor škole Nermin Subašić je pozdravio goste, zahvalio se i sa osmijehom na licu rekao: „Moram priznati da sam veoma ponosan što je Rahmana učenica naše škole. Ona je doprinijela da se za našu školu i za Tarčin čuje širom Bosne i Hercegovine i u regionu. Rahmana je nadarena učenica. Šta je uloga škole spram nadarene učenice? Škola treba da prepozna nadarenog učenika, da prizna i da prepozna njegovu darovitost, da omogući da se ta nadarenost razvija. Ovdje treba istaći značajnu uloga Rahmanine nastavnice bosanskog jezika i književnosti  Fadile Mešanović koja je prepoznala njen talent i omogućila da se taj talent pravilno razvija. Rahmana je sa jedanaest godina počela da izražava svoje stvaralačke sposobnosti i sada je poznati pisac. Također je bitno spomenuti i  podršku njenih roditelja. Posebno je važno istaći sekinu ljubav prema malom braci koja ju je inspirisala za pisanje.“
Direktor je završio svoje obraćanje čestitajući Rahmi u svoje lično ime i u ime svih zaposlenika i učenika Osnovne škole „Hilmi ef. Šarić“ Tarčin.  

